
 Jóhann Thorarensen og Margrét Magnúsdóttir tóku þátt í Unlocking Hidden Heritage program á Kýpur, dagana 22 okt. – 4. nóv. 2007
Markmið ferðarinnar var að Safna upplýsingum og  skrá nákvæmlega hvaða strá eru notuð í hverja körfugerð, hvar stráin vaxa,  meðhöndlun hráefnis, geymsla, vinnsla, litun, vinnuaðferðir,  hvernig er farið að því að gera körfur, hverjir  gera körfur í dag ,  hvaða leið var farin á árum áður og hvernig  var farið með fullunna vöru  á markað.  Með öðrum orðum að fræðast um ferilinn hvernig strá verða að nytsömum körfum. Verkefnið allt miðaði  t.d. að því að bjarga menningarverðmætum frá glötun. 
Nú eru þessir „basketmaker“ eða körfugerðarmenn á Kýpur að týna tölunni og þekkingin með.  Aðeins um tíu konur í  bænum Akrotiri  á Kýpur eru virkar í körfugerð núna. Unnið er að því að gera þær sýnilegri og auðfundnari fyrir ferðamenn með því t.d. að merkja heimili þeirra með  áberandi „basketmaker“ skiltum . Tomas verkefnastjóri sótti okkur útá  flugvöll og kom okkur í  ágæta íbúð steinsnar frá vinnustaðnum Akrotiri Environmental Education and Information Center.  Barbara og Vagis sem unnu á Center voru  líka einstaklega  hjálpleg, báru í okkur ískaffi  í vinnunni, sýndu  mikla gestrisni,  fræddu okkur um land og þjóð, lifnaðarhætti á Kýpur og gerðu okkur dvölina enn ánægjulegri.  Tomas  fór með okkur  í mjög áhugaverðar ferðir vítt og breytt um Kýpur. Hann var ötull  leiðsögumaður að fræða okkur, sýna og segja frá. Við keyrðum  m.a. til höfuðborgarinnar Nikosíu  og fórum þar á athyglisverðan  handverksmarkað. Íbúðin sem við fengum eða sambýlið varð fljótlega athvarf  hinna þátttakendanna, að vinnudegi loknum í Leonardo verkefninu.  Það voru fræðimenn af ýmsum toga, konur og karlar frá  Írlandi, Tékkóslóvakíu, Þýskalandi og Englandi sem gagnlegt og gaman var að kynnast,  fræðast af, skiptast á skoðunum og  vinna með.   Þetta fólk dvaldi þó  mislengi og  tók  mismikinn þátt í verkefninu.

Við vorum  tveir íslendingarnir sem tókum þátt í þessu  verkefni.   Viðfangsefni Jóhanns   eða hlutverk  var að  hnitasetja með GPS tæki  vaxtarstaði stráanna sem notuð væru í körfugerðina.  Hann sá  líka alfarið  um  gagnagrunninn og að koma upplýsingunum í tölvutækt form.   Þær upplýsingar sem  Margrét fékk fyrir ferðina voru að sem fulltrúi Lifandi landbúnaðar, grasrótarhreyfingu kvenna í íslenskum landbúnaði , ætti hún  aðallega  að afla upplýsinga með því að kynnast „gömlum“  konum sem enn stunduðu þetta gamla handverk ,  að flétta körfur sem unnar  eru úr sérstökum stráum sem vaxa  vilt í Akrotiri og að taka myndir. 

Sýnikennsla í körfugerð.
Nemendur að versla „beint frá býli“
Hjónin safna stráum.
Í Akrotiri center koma  m.a. hópar grunnskólanemenda ásamt kennurum  víða að úr landinu, í dagsferð til að fræðast um körfugerð.  Aðdáunarvert var að sjá  hve vel undirbúin dagskrá þeirra var,  
hvernig lítið pláss og fábreytt kennslugögn nýttust vel. Fyrsta dag okkar íslendinganna fylgdum við  einum slíkum hópi. Nemendur sátu á gólfinu í forstofu Akrotiri Centers  og hlustuðu á fyrirlestur 
Tomasar verkefnisstjóra. Þarna voru sýnishorn af mismunandi fléttuðum  nytjahlutum . Síðan fengu allir kíki og  ekið var í rútu  út á „víðavang“ þar var dýralíf og  nytjastrá til umfjöllunar. Því næst fór hópurinn í heimsókn til „basketmaker“  eða körfugerðarfólks. Þarna var sýnikennsla í körfugerð og ýmsir fléttaðir munir til sölu. Margir nemendur keyptu  sér  körfu eða kústa.  
Tomas sagði að þetta væru oft  umtalsverð viðskipti.  Svona heimsóknir  ættu þátt í því að því  gera körfugerðina sýnilegri og  tengdust  ferðaþjónustu. 

Hér er verið að skoða og hnita.     Að skrá og greina strá. 
     „Basketmaker“ í Akrotiri.
           Georg verðleggur körfurnar.

Dagarnir á Kýpur liðu hratt  í steikjandi hita.  Það voru mörg og  fjölbreytt verkefni sem við fengumst við.  Einn morguninn  fylgdumst  við með hjónunum  Efemíu og Georg  sem voru að safna stráum fyrir körfugerð. Vaxtarstaður stráanna er á óræktuðu landi,  sem oft  er erfitt yfirferðar vegna þyrnóttra runna.  Þau voru samhent í að skera, búnta og bera efniviðinn.  Næstu daga  fórum  við með kunnugum á nokkra mismunandi staði sem stráin sem notuð eru vaxa. Þá tóku við GPS mælingar Jóhanns og félaga, langar gönguferðir og leit að nákvæmlega réttu stráunum.  Í Center var  verkefni okkar í Leonardo hópnum að vinna  faglega úr margvíslegum upplýsingum um þetta   körfugerðarefni.  Strá voru mynduð, flokkuð nákvæmlega eftir fræðibókum og skráð. Upplýsingar og GPS staðsetningar, settar  í  tölvur. Þetta var mikil vinna  sem lærdómsríkt var að taka þátt í.  Fartölva Möggu var í stöðugri notkun þennan tíma og kom sér vel .
 Möggu Verkefni.
Aldur er afstæður eins og menn vita og í ljós kom að „gömlu konurnar“ í Akrotiri voru litlu eldri en ég  eða á aldrinum 65-70.  Það er ólýsanlegt hve mikil áhrif það hafði á mig að kynnast konum sem frá sjö ára aldri höfðu setið  við  á heimili sínu að flétta körfur og voru enn að tæpum sextíu árum síðar. Upphaflega var þetta  til að afla tekna fyrir mat. Um skólagöngu var varla  að ræða, enda sögðust flestar þeirra hvorki lesa né skrifa . Þessar körfur seldu feður þeirra  og eiginmenn á markaði í borginni Limasol. Vinnuaðstaðan þar sem ég kom var  oftast  harður trébekkur sem þær sátu á í eldhúsum heima hjá sér, verkfærin í kjöltunni, stingandi stráin sem búið var  að safna á vaxtarstað við  sólarupprás,  síðan að búnta og klippa til , rúllupylsunál og skæri. Að sjá bogin bök,  bólgna, kreppta , vinnulúna fingur , flétta  fimlega hverja listrænu körfuna á eftir annarri var  mjög áhrifaríkt og ógleymanlegt. Þrátt fyrir takmarkaða skólagöngu og gríska málið sitt,  áttu þær  allar auðvellt með að gera sig skiljanlegar með brosi og látbragði og kenna okkur útlendingunum handverkið. Gestrisnin hjá þessum nægjusömu  fjölskyldum var eftirminnileg. Það var eins og allt það besta sem til væri á heimilinu, stæði gestunum til boða !

Stavrulla að byrja á nýrri körfu.
Jóhann og Margrét í kaffi hjá Georg og Stavrullu.    Dæmalaus þolinmæði og áhugi.

 Mig langar að gefa smá innsýn í  þær móttökur  sem ég fékk þegar kom að því að læra að flétta körfur. Kennarinn var Stavrulla, ein af þessum konum sem hafði fléttað körfur frá barnsaldri.  Hún minnti mig  á margan hátt á  hana ömmu Möttu á Húsavík og með okkur tókst  einhverskonar fjölskylduást þó hvorug gæti skilið mál hinnar.  Kennslan fór fram í eldhúsinu á heimili þeirra Stavrullu og Georgs.  Kýpur kaffi heitt eða kalt, neskaffi, ostar, vínber, epli, kex og kökur. Hvað má bjóða þér ? Heima hjá Stavrullu og Georg var ég titluð dóttirin í húsinu, alltaf velkomin og meðhöndluð samkvæmt því.  Georg hafði siði og venjur heimilisins í hávegum og sinnti gestunum af röggsemi, milli þess sem hann bar vatn og þerriklúta til Stavrullu.  Svitinn bogaði af henni frá því hún settist á harðan trébekkinn í eldhúsinu við að flétta og fram að hádegishléi. Þau lögðu sig bæði um miðjan daginn. Síðan sat hún við  að flétta körfur í nokkra klukkutíma seinnipart dags og  sagan endurtók sig  þá daga sem ég kynntist þeim. Hún fléttaði körfur allan sinn vökutíma á virkum dögum.  Hann sá um „erlend samskipti“  Talaði ágæta ensku, sá um  matargerð, innkaup og matartíma.  Hann verðlagði körfurnar og sá um fjármálin. Þegar fleiri  þátttakendur í Leonardo hópnum komu heim til þeirra var hann  enn sýnilegri húsbóndi á sínu heimili . Hættið að flétta núna skipaði hann ákveðið, „stopp basketmaking“  það er kaffitími , við nýnemarnir í körfugerð hlýddum strax og lögðum umsvifalaust frá okkur verkefnin. Georg snerist eins og skopparakringla kringum okkur og bar í okkur mat og kaffi. Hann naut þess að spjalla, spyrja , fræða okkur um lífið á Kýpur og segja fréttir. 
Í raun er þetta verkefni  margþætt það skiptir líka  mjög miklu máli fyrir komandi kynslóðir og  varðveislu menningararfs. Þegar gera á grein fyrir svona ferð er mér efst í huga þakklæti fyrir að fá að taka þátt í þessu verkefni og vera hluti af hópi sem lætur gott af sér leiða.  Frístundir notuðum við í Leonardo hópnum m.a  til  að synda í sjónum,  taka myndir, ganga og  hjóla um nágrennið, heimsækja fjölskyldur sem við höfðum kynnst og spjalla saman.   Þegar ég hugsa um tveggja vikna dvöl mína í okt 2007 á Kýpur kemur orðið „himnasending „ fyrst uppí hugann  og vildi ég gjarnan miðla af þessari reynslu  í máli og myndum.  
Margrét Magnúsdóttir.
Margrét Magnúsdóttir
